
1. SARRERA

Egitura fondoak Europako Erkidegoak erabiltzen duen finantza tresna dira, hobea eta garatuagoa den eta gero eta herrialde eta eskualde gehiagok osatzen duten ekonomi erkidegoa erdiestea den helburu nagusia finkatu ahal izateko. 

Administrazio horren nolabaiteko urruntasunak eta, hala eta guztiz ere, herritarren ongizatearen alderdi batzuetan betetzen duen egitekoak justifikatu egin dute estatu kideek, informazio eta publizitatearen inguruan, burutu behar dituzten Egitura fondoei lotutako zenbait jarduketa garatzea. Labur-labur adierazita:

· Kudeaketa agintearen ardurapean daude Egitura fondoei buruzko informazio eta publizitatearen inguruko jarduketak.

· Ardura horrek egon litezkeen erabiltzaile guztiak eta bakoitza barne hartu behar ditu eta, oro har, gizarte osoa.  

· Helburu horrekin garatutako jarduketa guztien berri eman beharko zaio Batzordeari.

· Programa bakoitzean, informazioa eta egin beharreko publizitatea zehaztu egin beharko dira. 

· Jarraipen batzordeak dituen egitekoen artean, eta gauzatze txostenak onartu eta igorri ondoren, jarduketa hori jendaurrean aurkeztera bideratutako ekintzak zehaztekoa dago. 

· Neurri horiek programa guztietarako izango dira, agiri hau fondo bakoitzerako zehaztutakoekin bateragarria delako.  

2. berariazko xedapenak

a) Printzipio nagusiak eta ezartze eremua

· FEDER, FEOGA-Orientazioa, IFOP eta FSEk hornitutako fondoen barruko eragiketak.

· Erkidegoko Laguntza Esparruak (ELE), Programatzeko Dokumentu Bakarrak (PDB), Programa Eraginkorrak (PE) eta Erkidegoko Ekimen Programak dira barruan hartzen dituztenak.

· Bertan egiten den publizitatea kudeaketa agintaritzari dagokio. Kideak diren estatuetako agintariek konpromisoa hartzen dute informazio eta publizitate eraginkorrak bermatzeko beharrezkoak diren neurriak har daitezen. 

b) Informazio eta publizitate neurriak eta jasotzaileak diren herritarrak helburu

· Egon litezkeen eta azkenean dauden onuradunei informazioa ematea (agintariak, elkarteak, solaskideak, ekonomi eragileak, eta abar), Europako Batasunak eta kide diren estatuek elkarrekin jarduteak eskaintzen dituen aukerei buruz, gauzatzeko orduan gardentasuna bermatzearren.

· Iritzi publikoari esku-hartze eta emaitzei buruz informazioa ematea, eta Europako Batasunak kide diren estatuekin egindako lankidetzan duen eginkizunari buruz.  

c) Informazio eta publizitate neurriak gauzatzea 

· Neurriak prestatzeko, komunikazio jardueren inguruko plan bat egingo da programa eraginkor bakoitzeko eta programatzeko dokumentu bakarreko eta, kasuen arabera, beharrezkoak izango dira, halaber, Erkidegoko laguntza esparru zenbaitetan.

Plan horren barruan hainbat alderdi kontuan hartuko dira, hala nola, helburuak eta jasotzailea den publikoa, edukiak eta estrategiak, erantzukizuna (Administrazioaren zerbitzuak), aurrekontu adierazgarria, eta abar. 

Programaren osagaiaren barruan sartu beharrekoa da. 

Informazio eta publizitate jarduera horren finantzaketa Erkidegoko laguntza esparruen, programatzeko dokumentu bakarren edo Erkidegoko ekimen programen barruan esleituko da, eta asistentzia tekniko gisa azalduko dira. Azkenik, erantzukizuna kudeaketa agintaritzaren barruan esleituko da.  

Kudeaketa agintaritza bakoitzak arduradun bat izendatuko du, eta arduradunek urtero egingo dute topaketa bat. Kudeaketa agintaritzak esku-hartzeen edukiaren publizitatea zainduko du, eta baita komunikazioa egokia izan dadin eta informazio jarduerak egin daitezen ere.  

· Aurkezpena eta mezuak homogeneoak izatea proposatzen da, hurrengoak, esate baterako :

FEDER: “Eskualdeen artean, garapenean eta bizimodu mailan dauden desberdintasunak murrizten laguntzea, eta ahulagoak diren eskualdeetan atzerapena murriztea. Erkidegoko eskualdeen arteko desoreka nagusiak zuzentzen laguntzea, garapen maila txikiagoa duten eskualdeetako egitura garapen eta doikuntzan eta baita eskualdeetako gizarte eta ekonomia esparruen birmoldaketan parte hartuz”.

FSE: “Enplegua garatzen laguntzea, enplegagarritasuna, enpresa espiritua, egokitzeko gaitasuna, aukera berdintasuna, eta giza baliabideetan inbertitzea sustatuz”.

· Publizitate horren edukiak eta estrategiak azken helburuari erantzun beharko diote, alegia, egon litezkeen erabiltzaileen aurrean ezagutzera emateari, eta eskaintzen den informazioaren gardentasuna eta egiazkotasuna bermatu beharko dira. Fondo bakoitzaren kasurako, berariazko mezu batzuk gomendatzen dira, fondoaren azken helburua zein den aipatu beharko delarik. Bereziki adierazten da informazio hori ETEetara iritsi behar dela.  

· Iritzi publikora iritsi behar den informazioari dagokionez, hurrengoa gomendatzen da:

· Informazio panelak eta oroitzapen plakak erabiltzea, proiektuaren kostuaren arabera (hiru milioi eurotik gora).

· Onuradunei zuzendutako sentsibilizatze eta informazio kanpainak, Europako Batasunak finantzatutako neurri batean parte hartzeari dagokionez (enplegua sustatzeko programen kasuan).

· Beste jarduketa batzuk (enpresetan inbertitzea, barneko potentziala garatzea, eta beste batzuk) : kasu honetan, informazioa emango zaie onuradunei.

d) Segimendu batzordeen egitekoa

· Egindako jarduketen eta jarduketa horien garapenaren berri emango beharko diete komunikabideei eta Batzordeari.

· Erkidegoko esku-hartzeei buruzko informazioa eta horien publizitatea antolatzeko neurriak sartu beharko dituzte, urtero egin beharrekoa den gauzatze txostenaren barruan; aipatutako esku-hartzeek Araudian adierazitako arauak bete beharko dituzte.

e) Lankidetza eta esperientzien trukatzea

· Egokitzat hartzen den edozein neurri erabili ahal izango da, eta Batzordeari jakinaraziko zaio horiek zein diren (neurriak Egitura fondoek sustatutako politika behar bezala ezartzera bideratuta egongo dira).

· Batzordeak laguntza teknikoa eskainiko du alor horretan, eta hartutako esperientzia trukatzen lagunduko du.

f) Informazioaren eta publizitatearen tresnak erabiltzeko erabakiak  

· Eskumena duen kudeaketa agintaritza izango da jarraian zerrendatuta dauden informazio eta publizitate neurriak betetzeko ardura izango duena:

· Panelak

Informazio panelak kokatuko dira azpiegituretan inbertitzeko proiektuak Europako Erkidegoaren laguntzaz finantzatzen diren lekuetan, inbertsio horiek 3 milioi eurotik gorakoak baldin badira (500.000, IFOPen kasuan), egin beharreko obraren garrantziarekin bat egiten duen tamaina eta Europako Batasunaren parte hartzea nabarmendu ahal izateko gunea izango dituztelarik.

Erkidegoko lankidetza iragartzeko informazio panelek izango duten gunea hurrengo irizpideen araberakoa izan beharko da:

· Panelaren azalera osoaren % 25 hartuko du, gutxienez. 

· Europako ikurra (indarrean dauden arauen arabera) eta jarraian adierazten den testua agertuko dira bertan, era honetan:










EUROPAKO BATASUNAREN LAGUNTZAZ 


FINANTZATUTAKO PROIEKTUA 




· ‘Europako Batasuna’ hitzek izango dituzten karakterren tamaina nazioa adierazteko hitzen tamaina berekoak izango dira, baina tipografia desberdinekoak.  

· Parte hartzen duen fondoa adierazi ahal izango da. 

Eskumena duten agintariek panela jartzeko aukera baztertzen baldin badute, panel berezia ipini beharko da, Europako Batasunaren parte-hartzea iragartzeko, eta aurreko arauak bete beharko dira, analogiaz.

Panelak obrak bukatu eta sei hilabete beranduago kenduko dira, beranduenez, eta horien ordez oroitzapen plakak ipiniko dira (ikus hurrengo paragrafoa). 

· Oroitzapen plakak

Behin betiko oroitzapen plakak kokatuko dira erakunde baten baino gehiagoren laguntzaz finantzatutako eta jendearentzat irisgarriak diren egindako obretan (Europako ikurra, Europako Batasunaren parte-hartzea aipatzen duen testua eta, egokia bada, parte hartu duen fondoaren aipamena). Enpresetan inbertsio fisikoak eginez gero, oroitzapen plakak kokatuko dira urtebetez.   

3 milioi eurotik beheragoko kopurua behar duten jarduketak burutuz gero, eskumena duen agintaritzak edo azken onuradunak panelak edo oroitzapen plakak ipintzea erabakitzen baldin badu, edo zerbait argitaratzea edo informazio neurriren bat hartzea erabakiz gero, Erkidegoaren parte-hartzea adierazi beharko da.

· Kartelak

Kudeaketa agintariek zainduko dute kartelak abian jartzen diren edo finantzatutako neurrien onuradun diren erakunde guztietan ipin daitezen.  

· Onuradunentzako jakinarazpena

EBren parte-hartzea eta, bere kasuan, laguntzaren kopurua edo portzentajea adieraziko dira.  

· Informazio eta komunikazio materiala

Material horiek argi eta garbi adieraziko dute EBk parte hartu duela eta, halaber, informazioaren ardura duen erakunde eta kudeaketa agintaritzari buruzko aipamena egingo da. Analogiaz, printzipio horiek beteko dira informazio elektronikoaren edo ikus-entzunezko materialaren kasuan. 

Web orrialdeetan, komenigarria izango da EBk parte hartu duela adieraztea (home-page), eta lotura (hyperlink) sortuko dute Batzordeko web orrialdeetara bidaliko duena (Fondoak).

· Informazio jarduketak

Informazio jarduketak antolatzen direnean (hitzaldiak, erakusketak, eta abar), jasota geratuko da EBk parte hartu duela (bandera europarra bilera gelan; ikurra dokumentuetan).

